
Gwneud y gorau o’r llyfr hwn






Mae’n rhaid i bawb benderfynu ar ei strategaeth adolygu ei hun, ond mae’n hanfodol edrych eto ar eich gwaith, ei ddysgu a phrofi eich dealltwriaeth. Bydd y Nodiadau Adolygu hyn yn eich helpu chi i wneud hynny mewn ffordd drefnus, fesul testun. Defnyddiwch y llyfr hwn fel sail i’ch gwaith adolygu — gallwch chi ysgrifennu arno i bersonoli eich nodiadau a gwirio eich cynnydd drwy roi tic yn ymyl pob adran wrth i chi adolygu.

Ticio i dracio eich cynnydd


Defnyddiwch y rhestr wirio adolygu ar dudalen 4 i gynllunio eich adolygu, fesul testun. Ticiwch bob blwch pan fyddwch chi wedi:




	
•  adolygu a deall testun


	
•  profi eich hun


	
•  ymarfer y cwestiynau enghreifftiol a mynd i’r wefan i wirio eich atebion.





Gallwch chi hefyd gadw trefn ar eich adolygu drwy roi tic wrth ymyl pennawd pob testun yn y llyfr. Efallai y bydd yn ddefnyddiol i chi wneud eich nodiadau eich hun wrth i chi weithio drwy bob testun.

Nodweddion i’ch helpu chi i lwyddo

Cyngor


Rydyn ni’n rhoi cyngor gan arbenigwyr drwy’r llyfr cyfan i’ch helpu chi i wella eich techneg arholiad er mwyn rhoi’r cyfle gorau posibl i chi yn yr arholiad.


[image: ]












[image: ]


Camgymeriadau cyffredin


Rydyn ni’n nodi’r camgymeriadau cyffredin y mae ymgeiswyr yn eu gwneud ac yn esbonio sut gallwch chi eu hosgoi.

Profi eich hun


Cwestiynau byr yw’r rhain sy’n gofyn am wybodaeth, a dyma’r cam cyntaf i chi brofi faint rydych chi wedi’i ddysgu. Mae’r atebion yng nghefn y llyfr.

Diffiniadau a thermau allweddol


Rydyn ni’n rhoi diffiniadau clir a chryno o dermau allweddol hanfodol pan fyddan nhw’n ymddangos am y tro cyntaf. Mae geiriau allweddol o’r fanyleb hefyd yn cael eu hamlygu mewn print trwm drwy’r llyfr cyfan.

Gweithgareddau adolygu


Bydd y gweithgareddau hyn yn eich helpu chi i ddeall pob testun mewn ffordd ryngweithiol.

Astudiaethau achos


Mae’r rhain yn enghreifftiau wedi’u henwi sydd wedi’u cynnwys er mwyn dangos y cysyniadau allweddol sy’n ofynnol yn ôl y fanyleb.

Cwestiynau enghreifftiol


Rydyn ni’n rhoi cwestiynau enghreifftiol ar gyfer pob testun. Defnyddiwch nhw i atgyfnerthu eich adolygu ac i ymarfer eich sgiliau arholiad.

Crynodebau


Mae’r crynodebau yn rhoi rhestr o bwyntiau bwled i’w gwirio’n gyflym ar gyfer pob testun.

Gwefan


Ewch i’r wefan ganlynol i wirio eich atebion i’r cwestiynau enghreifftiol: www.hoddereducation.co.uk/fynodiadauadolygu

Fy rhestr wirio adolygu






Tirweddau newidiol a lleoedd newidiol


1 Tirweddau newidiol


Tirweddau arfordirol


Tirweddau rhewlifedig


2 Lleoedd newidiol


Lleoedd newidiol


Systemau byd-eang a llywodraethiant byd-eang


3 Systemau byd-eang


Cylchredau dŵr a charbon


4 Llywodraethiant byd-eang


Prosesau a phatrymau mudo byd-eang


Llywodraethiant byd-eang o gefnforoedd y Ddaear


Themâu cyfoes mewn daearyddiaeth


5 Peryglon tectonig


Peryglon tectonig


Atebion Profi eich hun


Cysyniadau arbenigol


Geirfa


Atebion i’r cwestiynau enghreifftiol:
www.hoddereducation.co.uk/fynodiadauadolygu










Y cyfnod cyn yr arholiadau

6–8 wythnos i fynd




	
•  Dechreuwch drwy edrych ar y fanyleb — gwnewch yn siŵr eich bod chi’n gwybod yn union pa ddeunydd mae angen i chi ei adolygu a beth yw arddull yr arholiad. Defnyddiwch y rhestr wirio adolygu ar dudalen 4 i ddod yn gyfarwydd â’r testunau.


	
•  Trefnwch eich nodiadau, gan wneud yn siŵr eich bod chi wedi cynnwys popeth sydd ar y fanyleb. Bydd y rhestr wirio adolygu yn eich helpu chi i drefnu eich nodiadau fesul testun.


	
•  Lluniwch gynllun adolygu realistig a fydd yn caniatáu amser i chi ymlacio. Dewiswch ddyddiau ac amseroedd ar gyfer pob pwnc y mae angen i chi ei astudio, a chadwch at eich amserlen.


	
•  Gosodwch dargedau call i chi eich hun. Rhannwch eich amser adolygu yn sesiynau dwys o ryw 40 munud, gydag egwyl ar ôl pob sesiwn. Mae’r Nodiadau Adolygu hyn yn trefnu’r ffeithiau sylfaenol yn adrannau byr, cofiadwy er mwyn gwneud adolygu’n haws.

2–6 wythnos i fynd




	
•  Darllenwch drwy rannau perthnasol y llyfr hwn a chyfeiriwch at y blychau Cyngor, y Crynodebau, y Camgymeriadau cyffredin a’r Termau allweddol. Ticiwch y testunau wrth i chi deimlo’n hyderus amdanyn nhw. Amlygwch y testunau hynny sy’n anodd i chi ac edrychwch arnyn nhw eto’n fanwl.


	
•  Profwch eich dealltwriaeth o bob testun drwy weithio drwy’r cwestiynau ‘Profi eich hun’ yn y llyfr. Gwiriwch yr atebion yng nghefn y llyfr.


	
•  Gwnewch nodyn o unrhyw feysydd sy’n achosi problem wrth i chi adolygu, a gofynnwch i’ch athro roi sylw i’r rhain yn y dosbarth.


	
•  Edrychwch ar gyn-bapurau. Dyma un o’r ffyrdd gorau i chi adolygu ac ymarfer eich sgiliau arholiad. Ysgrifennwch neu paratowch gynlluniau o atebion i’r cwestiynau enghreifftiol yn y llyfr hwn. Gwiriwch eich atebion ar y wefan: www.hoddereducation.co.uk/fynodiadauadolygu



	
•  Rhowch gynnig ar ddulliau adolygu gwahanol. Er enghraifft, gallwch chi wneud nodiadau gan ddefnyddio mapiau meddwl, diagramau corryn neu gardiau fflach.


	
•  Defnyddiwch y rhestr wirio adolygu i dracio eich cynnydd a rhowch wobr i’ch hun ar ôl cyflawni eich targed.

Wythnos i fynd




	
•  Ceisiwch gael amser i ymarfer cyn-bapur cyfan wedi’i amseru, o leiaf unwaith eto, a gofynnwch i’ch athro am adborth. Cymharwch eich gwaith yn fanwl â’r cynllun marcio.


	
•  Gwiriwch y rhestr wirio adolygu i wneud yn siŵr nad ydych chi wedi gadael unrhyw destunau allan. Ewch dros unrhyw feysydd sy’n anodd i chi drwy eu trafod gyda ffrind neu gael help gan eich athro.


	
•  Dylech chi fynd i unrhyw ddosbarthiadau adolygu y mae eich athro yn eu cynnal. Cofiwch, mae eich athro yn arbenigwr ar baratoi pobl ar gyfer arholiadau.

Y diwrnod cyn yr arholiad




	
•  Ewch drwy’r Nodiadau Adolygu hyn yn gyflym i’ch atgoffa eich hun o bethau defnyddiol, er enghraifft y blychau Cyngor, y Crynodebau, y Camgymeriadau cyffredin, a’r Diffiniadau.


	
•  Gwiriwch amser a lleoliad eich arholiad.


	
•  Gwnewch yn siŵr bod gennych chi bopeth sydd ei angen — beiros a phensiliau ychwanegol, hancesi papur, oriawr, potel o ddŵr, losin.


	
•  Cofiwch adael rhywfaint o amser i ymlacio ac ewch i’r gwely’n gynnar i sicrhau eich bod chi’n ffres ac yn effro ar gyfer yr arholiad.

Fy arholiadau


UG Papur 1


Dyddiad:


Amser:…………………


Lleoliad:…………………


UG Papur 2


Dyddiad:


Amser:…………………


Lleoliad:…………………


U2 Papur 1


Dyddiad:


Amser:…………………


Lleoliad:…………………


U2 Papur 2


Dyddiad:


Amser:…………………


Lleoliad:…………………

1 Tirweddau newidiol







Tirweddau arfordirol




Gweithrediad yr arfordir fel system


Gall y parth arfordirol gael ei gweld fel system sy’n cynnwys:




	
•  mewnbynnau — egni o wynt, tonnau a llanwau; gwaddod o brosesau hindreulio ac erydiad


	
•  allbynnau — gwaddod sy’n cael ei symud gan ddrifft y glannau a gwaddodion sy’n cael eu dyddodi fel tirffurfiau, fel twyni tywod


	
•  trosglwyddiadau — prosesau erydiad a thrawsgludiad sy’n gallu symud gwaddod o amgylch y system


	
•  storfeydd — gwaddod sy’n cael ei ddyddodi mewn tirffurfiau





Mae’r arfordir yn system agored. Gall egni a gwaddod symud o ffin y system i’r amgylchedd o’i hamgylch.




Y gyllideb waddod arfordirol


Yr enw ar y cydbwysedd rhwng mewnbwn, storfa ac allbwn gwaddod yw cyllideb waddod (Ffigur 1.1).

•  Pan fydd mewnbwn y gwaddod = allbwn y gwaddod, mae’r gyllideb yn gytbwys (ecwilibriwm cyflwr sefydlog).


	
•  Os bydd ffactorau fel gweithgareddau dynol yn lleihau mewnbwn y gwaddod, bydd y gyllideb yn anghytbwys.


	
•  Pan fydd y system yn anghytbwys mewn un lle, gall arwain at fwy o erydiad ymhellach ar hyd y morlin.









[image: ]


Gweithgaredd adolygu


Amlinellwch sut gallai gweithgareddau dynol leihau neu gynyddu cyflenwad y gwaddod i’r gyllideb waddod.

Celloedd gwaddod





	
•  Mae 11 prif gell ar gyfer Cymru a Lloegr (Ffigur 1.2), wedi’u rhannu’n is-gelloedd llai.


	
•  Gall celloedd golli gwaddod, gan olygu eu bod nhw’n systemau agored.

Ecwilibriwm dynamig


Mae arfordiroedd mewn ecwilibriwm pan fydd mewnbynnau ac allbynnau’r system yn gyfartal. Mae arfordiroedd yn newid yn gyson oherwydd amrywiadau yn yr amodau egni, fel stormydd.






[image: ]


Camgymeriad cyffredin


Nid erydiad clogwyni yw prif ffynhonnell mewnbwn gwaddod. Daw tua 90% o fewnbwn gwaddod o afonydd. Hyd at 5% yn unig sy’n dod o erydiad arfordirol.

Mae tri math o ecwilibriwm (Tabl 1.1).


Tabl 1.1 Y mathau gwahanol o ecwilibriwm arfordirol






	Math o ecwilibriwm

	Disgrifiad

	Enghraifft






	Ecwilibriwm cyflwr sefydlog

	Dydy’r newidiadau mewn egni a’r newid mae hyn yn ei achosi i forlinau ddim yn wahanol iawn i’r amodau tymor hir cyfartalog.

	Mae proffil traethau yn newid yn yr haf a’r gaeaf wrth i egni tonnau newid, ond mae’r graddiant cyfartalog yn aros yr un peth.






	Ecwilibriwm meta-sefydlog

	Mae’r parth arfordirol yn newid o un cyflwr o ecwilibriwm i un arall oherwydd digwyddiad sy’n achosi newid mewn amodau.

	Mae gwaddod sy’n cael ei symud oherwydd carthu yn newid proffil y traeth, neu mae’n diflannu. Mae yna ecwilibriwm newydd ac mae’r traeth yn llai o faint.






	Ecwilibriwm dynamig

	Mae’r cyflwr o ecwilibriwm yn newid dros raddfa amser hirach nag ecwilibriwm meta-sefydlog.

	Mae newid hinsawdd yn achosi i lefel y môr godi ac o ganlyniad gall ardaloedd newydd o dir gael eu dylanwadu gan ymosodiad tonnau, gan arwain at newid ym mhroffil clogwyni.













Adborth



Mae adborth yn digwydd o ganlyniad i newid yn y system arfordirol, gan helpu’r system i addasu.




	
•  Adborth cadarnhaol — yn cynyddu’r newid cychwynnol a ddigwyddodd.


	
•  Adborth negyddol — yn lleihau effaith y newid, gan helpu’r arfordir i ddychwelyd i’w gyflwr gwreiddiol.

Camgymeriad cyffredin


Peidiwch â thybio bod yr enw adborth negyddol yn golygu ei fod yn ‘niweidiol’ i’r system rewlifol. Mae’n cael ei alw’n negyddol oherwydd ei fod yn lleihau effaith y newid gwreiddiol.

Profi eich hun




	
1  Pam gall yr arfordir gael ei ystyried yn system agored?


	
2  Beth yw cell waddod?


	
3  Pam mae rhai arfordiroedd mewn cyflwr o ecwilibriwn dynamig?


	
4  Beth yw’r gwahaniaeth rhwng adborth cadarnhaol ac adborth negyddol?





Atebion ar dudalen 169

Amrywiadau tymhorol/amseryddol a’u dylanwad ar amgylcheddau arfordirol


Mae llanwau, ceryntau a thonnau i gyd yn mewnbynnu egni i’r system arfordirol.

Cyngor


Gwnewch yn siŵr eich bod chi’n deall y termau sy’n cael eu defnyddio yn y fanyleb, er enghraifft amrywiadau tymhorol/amseryddol yw newidiadau sy’n digwydd dros amser, sy’n amrywio o newidiadau tymor byr iawn (yn para eiliadau) i rai llawer mwy tymor hir (dros ganrifoedd a milenia).

Llanwau




	
•  Mae llanwau yn cael eu creu gan effaith ddisgyrchol y Lleuad (a’r Haul i raddau llai), sy’n tynnu dŵr y Ddaear tuag ato i greu llanw uchel, gan gydbwyso hyn drwy godi lefel y môr ar yr ochr arall i’r Ddaear.


	
•  Rhwng y ddwy ardal hyn mae lefel y môr yn is, gan greu llanwau isel.


	
•  Mae symudiadau’r Ddaear, y Lleuad a’r Haul yn arwain at newidiadau yn nhynfa disgyrchiant a newidiadau yn y llanwau.


	
•  Ddwywaith y mis mae’r Ddaear, y Lleuad a’r Haul wedi’u halinio, felly mae tynfa disgyrchiant ar ei chryfaf, gan achosi llanw uwch na’r cyffredin o’r enw llanw mawr.


	
•  Pan fydd yr Haul a’r Lleuad ar onglau sgwâr i’w gilydd bydd tynfa disgyrchiant yn wannach, gan achosi llanw is na’r cyffredin o’r enw llanw bach.





Amrediad llanw yw’r gwahaniaeth mewn uchder rhwng y penllanw a llanw isel yn ystod y gylchred lanwol fisol. Mae’n dylanwadu ar y gylchfa lle mae’r prosesau arfordirol yn digwydd.







Ceryntau alltraeth ac atraeth


Ceryntau alltraeth ac atraeth yw llifoedd o ddŵr yn y parth arfordirol. Mae tri math:




	
•  Ceryntau llanw — mae dŵr yn gorlifo’r parth rhynglanwol ar lanw uchel, gan symud a dyddodi gwaddod. Wrth i’r llanw lifo yn ôl i’r môr (trai), mae gwaddod yn symud i’r cyfeiriad arall.


	
•  Ceryntau normal y traeth — mae’r tonnau wedi’u halinio yn baralel i’r morlin, gan wthio dŵr i fyny’r traeth. Gall dŵr sy’n dychwelyd yn syth o’r lan ffurfio sianelau o ddŵr cyflym, cryf o’r enw ceryntau terfol.


	
•  Ceryntau’r glannau — mae tonnau’n cyrraedd y lan ar ongl arosgo ond yn dychwelyd yn syth i lawr y traeth, gan symud gwaddod yn baralel i’r lan.

Cyngor


Mae cerrynt cefnforoedd yn cyfeirio at symudiad parhaol, uniongyrchol dŵr yng nghefnforoedd y Ddaear, sy’n gallu effeithio ar amgylcheddau arfordirol drwy ddylanwadu ar yr hinsawdd. Mae cerrynt atraeth/alltraeth ar lefel mwy lleol, ac maen nhw’n cael mwy o effaith ar brosesau a thirffurfiau arfordirol.

Tonnau adeiladol a distrywiol



Mae tonnau yn cael eu creu gan drosglwyddiad egni o’r gwynt sy’n chwythu dros wyneb y môr. Mae gwyntoedd cryfach yn cynyddu llusgiad ffrithiannol a maint y tonnau.


Gall tonnau gael eu dosbarthu yn rhai adeiladol neu’n rhai distrywiol (Ffigur 1.3 a Thabl 1.2).

Tabl 1.2 Nodweddion tonnau adeiladol a distrywiol






	Nodwedd

	Tonnau adeiladol

	Tonnau distrywiol






	Uchder y don

	Llai nag 1 metr

	Mwy nag 1 metr






	Hyd y don

	Hir — hyd at 100 metr rhwng pob brig

	Byrrach — 20 metr rhwng pob brig






	Cyfnod y don

	Hirach — 6–8 yn torri bob munud

	Byrrach — 10–14 yn torri bob munud






	Serthrwydd y don

	Graddol — yn tueddu i ‘dorri’n ysgafn’

	Serth — yn plymio






	Egni’r don

	Isel

	Uchel






	Y torddwr neu’r tynddwr sydd gryfaf?

	Torddwr

	Tynddwr






	Defnydd yn symud

	I fyny’r traeth i ffurfio ysgafell

	I lawr y traeth






	Graddiant y traeth

	Yn cynyddu graddiant rhan uchaf y traeth

	Rhan uchaf y traeth yn fwy serth (stormdraeth); rhan isaf y traeth yn fwy graddol

Mae tonnau distrywiol yn fwy cyffredin yn y gaeaf fel arfer, pan fydd y tywydd yn fwy stormus. Mae hyn oherwydd bod y jetlif yn llywio mwy o ddiwasgeddau o’r Iwerydd ar draws y DU yn ystod y gaeaf. Mae diwasgeddau o’r Iwerydd yn digwydd yn fwy aml ac yn fwy dwys yn ystod misoedd y gaeaf.

Camgymeriad cyffredin


Peidiwch â thybio bod tonnau distrywiol yn creu tirffurfiau erydol, fel y rhai sy’n gysylltiedig ag enciliad clogwyni. Dydy nhw ddim, chwaith, yn symud yr holl waddod nac yn gwneud y traeth cyfan yn wastad. Mae’r term yn cyfeirio at y ffaith eu bod nhw’n symud gwaddod i lawr y traeth, gan newid y graddiant mewn rhannau gwahanol a chreu cefnenau a darnau mwy gwastad. Mae tonnau adeiladol yn helpu i adeiladu traeth.

Tirffurfiau a systemau’r dirwedd – eu nodweddion nodedig a’u dosbarthiad


Gall morlinau gael eu rhannu’n amgylcheddau egni uchel ac egni isel.




Amgylcheddau arfordirol egni uchel


Mae’r rhain yn forlinau erydol, creigiog. Mae’r prosesau sy’n effeithio arnyn nhw yn cynnwys:




	
•  hindreuliad ffisegol, cemegol a biolegol


	
•  màs-symudiad, e.e. cwymp creigiau


	
•  prosesau trawsgludiad yn symud defnydd o’r morlin neu ar hyd y morlin





Mae enghreifftiau o dirffurfiau arfordirol egni uchel yn cynnwys clogwyni a llyfndiroedd tonnau (t. 15).







Amgylcheddau arfordirol egni isel


Dyddodiad yw’r brif broses, ac mae’n creu morlinau tywodlyd ac arweddion cysylltiedig fel twyni tywod, tafodau a barrau. Mae morlinau aberol yn forlinau egni isel lle mae arweddion fel fflatiau llaid yn datblygu (t. 21).

Profi eich hun




	
5  Pa ffactorau sy’n dylanwadu ar y math o donnau sydd i’w cael mewn ardal arfordirol?


	
6  Sut mae tirffurfiau arfordirol yn gwahaniaethu rhwng parthau arfordirol egni uchel a rhai egni isel?

Ffactorau sy’n effeithio ar brosesau a thirffurfiau arfordirol




Tonnau


Mae’r math o don yn dibynnu ar y canlynol:




	
•  cyflymder y gwynt — mae gwyntoedd cyflymach yn creu tonnau mwy


	
•  y cyfnod o amser y mae’r gwynt wedi chwythu ar draws y dŵr — mae cyfnodau hirach yn cynhyrchu tonnau mwy


	
•  cyrch — y mwyaf yw’r cyrch, y mwyaf yw’r tonnau





Mae siâp y morlin a’i gogwydd mewn perthynas â’r tonnau sy’n dod tuag ati yn dylanwadu ar effaith y don. Gall morlin dderbyn cyrch hir, ond oherwydd ei gogwydd, gall gael ei hamddiffyn rhag tonnau egni uchel.







Plygiant tonnau


Mae cyfeiriad y don sy’n cyrraedd y traethlin yn cael ei addasu oherwydd siâp gwely’r môr (Ffigur 1.5).


Mae dyfnder y dŵr o amgylch morlin yn amrywio. Mae ffrithiant o wely’r môr mewn dŵr bas yn arafu’r tonnau.

Mae tonnau yn newid cyfeiriad, felly maen nhw’n cyrraedd y morlin yn baralel iddi.

Mae hyn yn aflunio lledaeniad egni — bydd egni’n cael ei ganolbwyntio ar y pentiroedd a’i wasgaru yn y baeau.

Mae egni sy’n cael ei ganolbwyntio ar y pentiroedd yn annog erydiad. Mae egni is yn y baeau yn arwain at ddyddodi gwaddod, gan greu traethau.

Adlewyrchiad tonnau



Mae ton sy’n taro arwyneb fertigol fel wyneb clogwyn neu wal fôr, yn adlamu heb dorri neu golli ei egni. Yr enw ar y llinellau o donnau sy’n dod i mewn ac allan yw tonnau sefydlog neu’r effaith clapotis.







Ffactorau litholegol


Mae’r math o graig a’i strwythur yn cael effaith fawr ar brosesau a’r math o dirffurfiau sy’n cael eu creu.




Caledwch




	
•  Mae craig galetach, fwy gwydn, fel gwenithfaen, yn erydu’n arafach gan greu clogwyni uchel yn aml.


	
•  Mae strwythur creigiau fel clai a thywodfaen yn wannach ac maen nhw’n erydu’n gynt. Gall cylchlithro fod yn nodwedd amlwg.










Cyfansoddiad




	
•  Mae cyfansoddiad mwynol yn effeithio ar gyfradd hindreuliad, er enghraifft mae tywodfaen sydd wedi’i wneud o silica, yn gemegol anadweithiol, ac mae’r gyfradd hindreulio cemegol yn isel.


	
•  Gall hydrolysis newid ffelsbarau mewn gwenithfaen yn fwynau clai, gan olygu eu bod yn fwy agored i erydiad.


	
•  Mae creigiau fel sialc a chalchfaen yn cynnwys calsiwm carbonad sy’n hydawdd mewn dŵr heli (t. 14).










Strwythur




	
•  Mae creigiau sy’n cynnwys llawer o fregion a phlanau haenu yn wannach ac yn fwy agored i hindreuliad ac erydiad.


	
•  Ffawtiau yw llinellau o wendid mawr lle gall prosesau erydiad gael hyd yn oed mwy o effaith.


	
•  Mae plygiadau yn gwanhau creigiau ac yn effeithio ar oleddf haenau’r graig gan ddylanwadu ar gyfradd erydiad a phroffiliau clogwyni.

Cyngor


Yn hytrach nag enwi daeareg fel ffactor yn unig, byddwch yn benodol ynglŷn â pha agwedd ar y ddaeareg sy’n bwysig. Ai caledwch, cyfansoddiad, bregion, planau haenu, ffawtio, plygu, goleddf, neu gyfuniad o ffactorau?


[image: ]



















Prosesau hindreulio arfordirol, màs-symudiad, erydiad a thirffurfiau cysylltiedig


Mae prosesau erydiad morol a phrosesau isawyrol (Tabl 1.3) yn cyfuno i greu tirffurfiau nodedig.


Tabl 1.3 Prosesau isawyrol a phrosesau erydiad morol






	Prosesau isawyrol (prosesau wynebau clogwyni)

	Prosesau erydiad morol (prosesau gwaelod clogwyni)






	Hindreulio ffisegol/mecanyddol

Hindreulio cemegol


Hindreulio biotig


Màs-symudiad



	Gweithred hydrolig

Cyrathriad/sgrafelliad


Athreuliad


Cyrydiad












Prosesau isawyrol





Hindreuliad


Tabl 1.4 Prosesau hindreulio ffisegol/mecanyddol






	Proses

	Disgrifiad






	Rhewi–dadmer

	Wrth i ddŵr rewi a dadmer dro ar ôl tro, mae craciau yn y creigiau yn ehangu, gan achosi i ddarnau bach dorri’n rhydd






	Grisialiad halen

	Mae dŵr heli yn anweddu o’r craciau, gan alluogi i grisialau halen dyfu, mae hyn yn achosi gwasgedd ac mae darnau o’r graig yn torri’n rhydd






	Hindreulio haenau dŵr

	Mae gwlychu a sychu parhaus (e.e. oherwydd y llanw) yn achosi i graig sy’n gyfoethog mewn clai i ehangu a chrebachu, gan greu craciau sy’n helpu prosesau hindreulio ffisegol







Tabl 1.5 Prosesau hindreulio cemegol






	Proses

	Disgrifiad






	Hydoddiant

	Mae’r graig yn dod yn rhydd wrth hydoddi mewn dŵr glaw asidig






	Ocsidiad

	Mae ocsigen wedi’i hydoddi mewn dŵr yn adweithio â mwynau, gan achosi ocsidiad






	Hydradiad

	Mae mwynau yn y creigiau yn amsugno dŵr, sy’n gwanhau eu strwythur, gan eu gwneud yn fwy agored i hindreuliad






	Hydrolysis

	Mae craig sy’n cael ei thorri i lawr gan ddŵr asidig (e.e. oherwydd carbonadu) yn cynhyrchu clai a halwynau hydawdd, yn enwedig ffelsbar mewn gwenithfaen






	Celadiad

	Mae organebau yn cynhyrchu sylweddau o’r enw celadau, sy’n dadelfennu mwynau






	Carbonadu

	Mae carbon deuocsid wedi’i hydoddi mewn dŵr glaw yn creu asid carbonig gwan, sy’n hydoddi calsiwm carbonad mewn calchfaen — mae’r broses hon yn chwarae rhan bwysig yn y gylchred garbon (t. 86)







Tabl 1.6 Prosesau hindreulio biotig






	Proses

	Disgrifiad






	Twf planhigion

	Mae gwreiddiau planhigion sy’n tyfu yn gwthio eu ffordd i mewn i graciau a bregion creigiau, gan gynyddu’r gwasgedd ac achosi i ronynnau’r graig dorri






	Anifeiliaid

	Mae anifeiliaid sy’n tyllu yn creu gwendidau mewn creigiau meddal












Màs-symudiad


Tabl 1.7 Prosesau màs-symudiad






	Cyflymder

	Proses

	Disgrifiad






	Cyflym

	Tirlithriad

	Mae creigiau sydd wedi’u heffeithio gan hindreulio ffisegol neu erydiad morol yn dymchwel tuag i lawr






	Llithriad creigiau

	Mae creigiau’n llithro i lawr wyneb clogwyn pan fydd y planau haenu yn goleddu tua’r môr






	Cyflymder amrywiol

	Llithriad cylchdro

	Mae creigiau mwy meddal yn dymchwel, gan symud i lawr y llethr yn un llwyth ar hyd arwyneb llithro ceugrwm






	Cylchlithriad/llaidlithriad

	Mae craig feddal dirlawn (yn aml uwchben craig anathraidd) yn llifo i lawr y llethr






	Araf

	Ymgripiad pridd

	Mae gronynnau pridd yn symud i lawr y llethr, gyda chymorth effaith diferion glaw






	Priddlif

	Symudiad pridd gwlyb i lawr y llethr, sy’n cael ei achosi pan fydd yr haenau gwaelodol wedi rhewi
















Prosesau erydiad morol



Gall pum prif fath o broses erydiad morol fod ar waith ar ddarn o arfordir ar unrhyw adeg (Tabl 1.8).


Tabl 1.8 Prosesau erydiad morol






	Proses

	Disgrifiad






	Gweithred hydrolig

	Mae tonnau’n torri gan greu gwasgedd hydrolig yn y bregion. Gall aer yn y craciau ar wyneb clogwyn gael ei gywasgu gan rym y tonnau ac yna bydd yn rhuthro allan pan fydd y don yn encilio. Gall hyn wanhau’r graig.






	Chwarela tonnau

	Gall tonnau egni uchel roi grym o sawl tunnell i bob metr sgwâr, gan symud darnau o graig rhydd, anghyfunol.






	Sgrafelliad/cyrathriad

	Mae darnau o greigiau yn erydu’r arfordir. Mae sgrafelliad yn golygu bod gronynnau o graig yn cael eu crafu dros greigiau noeth, gan eu herydu a’u llyfnhau. Mae cyrathriad yn digwydd pan fydd tonnau yn hyrddio malurion yn erbyn y graig, gan achosi i ddarnau o’r graig dorri ac erydu.






	Athreuliad

	Mae creigiau wedi’u herydu yn cael eu lleihau a’u gwneud yn fwy crwn wrth rwbio yn erbyn ei gilydd gyda symudiad y môr.






	Cyrydiad/hydoddi

	Mae dŵr heli asidig gwan yn ymosod yn gemegol ar rai creigiau, gan hydoddi mwynau.












Nodweddion a ffurfiant tirffurfiau erydol arfordirol


Gall tirffurfiau arfordirol nodedig fod ar raddfa fawr, fel clogwyni, llyfndiroedd tonnau, pentiroedd a baeau, neu ar raddfa fach, fel ogofâu, bwâu, staciau, mordyllau a geos.

Cyngor


Gwnewch yn siŵr eich bod chi’n gwybod y gwahaniaeth rhwng prosesau isawyrol a phrosesau erydiad morol, a hefyd rhwng hindreuliad ac erydiad. Peidiwch â defnyddio’r termau cyffredinol erydiad neu hindreuliad yn unig — cyfeiriwch at y prosesau penodol, fel gweithred hydrolig.


[image: ]










Clogwyni


Clogwyn yw llethr serth sy’n cael ei effeithio gan brosesau morol. Mae’r ffactorau canlynol yn effeithio ar broffil y clogwyn:




	
•  Daeareg — mae creigiau mwy caled fel arfer yn creu clogwyni mwy serth, ond mae creigiau mwy meddal yn creu clogwyni ag onglau is.


	
•  Strwythur — mae goleddf y planau haenu yn dylanwadu ar ongl y clogwyn.










Enciliad clogwyni a ffurfiant llyfndiroedd tonnau


Mae erydiad morol yn creu rhic tonnau ar waelod clogwyn.

Mae’r clogwyn yn cael ei dandorri ac yn dymchwel ac mae’r broses yn cael ei hailadrodd.

Mae’r clogwyn yn encilio, gan adael arwyneb sy’n goleddu’n raddol (1–5º) o’r enw llyfndir tonnau, neu llyfndir traeth rhynglanwol.

Mae llyfndir tonnau llydan yn atal prosesau erydiad morol rhag cyrraedd gwaelod y clogwyn ac eithrio mewn stormydd neu ar lanw uchel, gan leihau cyfradd erydiad.

Mae prosesau isawyrol yn dal i weithio ar wyneb y clogwyn, gan leihau ongl y llethr (Ffigur 1.6).

Pentiroedd a baeau


Mae gwahaniaethau o ran daeareg yn achosi i greigiau erydu ar gyfraddau gwahanol, yn enwedig ar forlinau anghytgordiol (Ffigur 1.7).

Dilyniant ogof, bwa, stac, stwmp


Mae prosesau erydiad morol yn creu ogofâu môr ar hyd llinell o wendid.

Mae erydiad pellach yn golygu bod ogofâu ar bob ochr i bentir bach yn cyfarfod, gan ffurfio bwa.

Dros amser mae’r bwa yn ansefydlogi ac yn dymchwel, gan adael piler o graig ar ei ben ei hun — stac.

Mae prosesau erydiad yn ymosod ar y stac gan achosi iddo ddymchwel, gan adael darn byr — stwmp.

Gweithgaredd adolygu


Esboniwch y ffactorau sydd wedi dylanwadu ar ffurfio pentiroedd a baeau yn ardal Isle of Purbeck.

Camgymeriad cyffredin


Dydy pob stac ddim yn ffurfio o ganlyniad i fwa. Gall rhai gael eu ffurfio o ganlyniad i glogwyn yn dymchwel heb i fwa gael ei ffurfio.

Dilyniant ogof, mordwll, geo



Mae prosesau erydiad morol yn creu ogofâu môr ar hyd llinell o wendid.

Mae tonnau’n gwthio aer a gwynt i’r ogof, gan greu siafft i fyny i’r arwyneb gan ffurfio mordwll; mae dŵr yn ffrwydro allan o’r mordwll pan fydd rhai mathau o lanw a thonnau.

Mae erydiad yn parhau gan achosi i do estynedig yr ogof ddymchwel, gan adael cilfach gul a hir — geo. Gall geos hefyd ffurfio ar hyd llinell o wendid, lle mae prosesau erydiad yn cael yr effaith fwyaf.

Profi eich hun




	
7  Pa ffactorau sy’n gallu effeithio ar y math o brosesau a thirffurfiau sydd i’w cael ar yr arfordir?


	
8  Beth yw prosesau isawyrol?


	
9  Beth yw’r prosesau sy’n gysylltiedig â ffurfiant stac?

Prosesau trawsgludo a dyddodiad arfordirol a’r tirffurfiau cysylltiedig




Trawsgludo arfordirol


Mae maint y gwaddod a chryfder y cerrynt yn ffactorau allweddol wrth benderfynu pa ddull o drawsgludo sy’n digwydd. Mae pedwar prif fath o drawsgludo (Tabl 1.9).


Tabl 1.9 Dulliau o drawsgludo gwaddod






	Dull trawsgludo

	Disgrifiad






	Rholiant

	Mae gwaddod yn rholio neu’n llithro ar hyd gwely’r môr






	Neidiant

	Mae gwaddod yn bownsio ar hyd gwely’r môr






	Daliant

	Mae gronynnau bach yn cael eu dal a’u symud yn y dŵr






	Hydoddiant

	Mae defnydd yn hydoddi yn y dŵr ac yn cael ei symud gan y môr













Drifft y glannau



Drifft y glannau yw’r broses sy’n symud gwaddod ar hyd y traethlin (Ffigur 1.9).


Mae tonnau’n cyrraedd ar ongl oherwydd y prifwyntoedd. Mae torddwr yn golchi gwaddod yn groeslinol i fyny’r traeth.

Mae disgyrchiant yn tynnu’r tynddwr ynghyd â gwaddod yn syth i lawr y traeth.

Mae hyn yn cael ei ailadrodd gan achosi symudiad net gwaddod ar hyd y traeth yn baralel i’r traethlin. Oherwydd y prifwyntoedd, symudiad i un cyfeiriad yw hwn yn bennaf. Gall newidiadau yng nghyfeiriad y gwynt achosi symudiad i’r cyfeiriad arall, gan greu tirwedd fwy cymhleth.

Dyddodiad arfordirol


Mae dyddodiad yn digwydd pan fydd egni’r môr yn rhy isel i drawsgludo defnydd. Mae hyn yn digwydd:




	
•  pan fydd tonnau’n colli cyflymder ar ôl torri


	
•  pan fydd tynddwr yn trylifo’n gyflym i’r traeth


	
•  pan fydd morlinau cysgodol yn lleihau egni’r tonnau


	
•  o ganlyniad i glystyriad.







Didoli gwaddodion




	
•  Mae gwaddodion mwy o faint yn cael eu dyddodi ymhellach i ffwrdd o’r môr gan donnau egni uchel, fel mewn storm, i greu traeth serth o ddefnyddiau mwy o faint — stormdraeth.


	
•  Mae defnydd llai o faint yn cael ei ddyddodi yn agosach at y môr.


	
•  Mae defnydd sy’n agosach at y môr yn fwy tebygol o gael ei effeithio gan athreuliad a’i erydu yn ronynnau llai.














Nodweddion a ffurfiant tirffurfiau dyddodiad arfordirol





Traethau




	
•  Mae traethau’n cynnwys tywod rhydd, anghyfunol, cerigos a choblau.


	
•  Y prif ddylanwadau ar sut mae traeth yn cael ei greu yw cyflenwad gwaddod, egni tonnau a chyfeiriad tonnau.


	
•  Mae traethau yn dirffurfiau dynamig, lle mae’r proffil yn newid yn gyflym yn ôl egni newidiol y tonnau.





Mae tri phrif fath o draeth (Tabl 1.10).


Tabl 1.10 Mathau o draethau






	Math o draeth

	Tonnau mwyaf amlwg

	Symudiad gwaddod






	Traeth dan ddylanwad torddwr

	Mae tonnau’n torri yn baralel i’r lan

	Mae gwaddod yn symud atraeth/alltraeth






	Traeth dan ddylanwad drifft

	Mae tonnau’n torri ar ongl arosgo i’r lan

	Drifft y glannau ar hyd y lan






	Traeth ffurf seta

	Mae tonnau’n torri ar ongl arosgo ond mae pentir ym mhob pen yn achosi plygiant tonnau, gan atal symudiad gwaddod

	Drifft y glannau ar hyd yr arfordir, ond mae gwaddod yn ymgasglu o flaen pentir












Tafodau


Tafod yw cefnen linol o waddod wedi’i chysylltu â’r tir ar un pen (Ffigur 1.10).

•  Mae drifft y glannau’n symud gwaddod ar hyd yr arfordir.


	
•  Lle mae’r morlin yn newid cyfeiriad yn sydyn, mae’r defnydd yn dal i gael ei ddyddodi yn y cyfeiriad gwreiddiol.


	
•  Mae newidiadau tymor byr yng nghyfeiriad y gwynt neu geryntau yn achosi i’r pen pellaf grymu, e.e. Hurst Spit yn Hampshire.


	
•  Yn y dŵr cysgodol tu ôl i’r tafod mae gwaddod yn cael ei ddyddodi i ffurfio fflatiau llaid neu forfa heli.


	
•  Mae tafodau dwbl yn ffurfio pan fydd pâr o dafodau yn tyfu tuag at ei gilydd o ochrau sy’n wynebu ei gilydd yn y bae, er enghraifft Harbwr Christchurch yn Dorset. (Fodd bynnag, mae’n bosibl i’r enghraifft hon gael ei ffurfio wrth i’r môr greu bwlch mewn bar a gafodd ei ffurfio ar draws y bae.)









[image: ]


Cyngor


Gwnewch yn siŵr eich bod chi’n gallu rhoi enghreifftiau o’r tirffurfiau gwahanol, gan gynnwys eu henwau a’u lleoliad.

Bar




	
•  Mae bar yn ffurfio pan fydd tafod yn tyfu i greu cefnen sy’n cau’r bae, gan ffurfio lagŵn rhwng y tir mawr a’r bar. Mae Slapton Sands yn Nyfnaint yn enghraifft o far.


	
•  Neu fel arall, gall bar ddechrau fel dyddodion yn y môr sy’n cael eu gyrru i’r lan gan lefelau’r môr yn codi (fel ar ddiwedd yr Oes Iâ). Wrth i lefel y môr sefydlogi daw’n arwedd greiriol, er enghraifft Traeth Chesil yn Dorset.


	
•  Os nad yw’r bar wedi’i gysylltu â’r tir mawr mae’n farynys, er enghraifft Ynys Scolt Head oddi ar arfordir gogledd Norfolk.










Graeandir


Graeandir yw tafod neu far sy’n cysylltu ynys â’r tir mawr, er enghraifft pen dwyreiniol Traeth Chesil, lle mae’n cysylltu ag Ynys Portland.







Penrhyn cysbaidd


Penrhyn cysbaidd yw darn o dir trionglog yn gwthio allan o’r traethlin wedi’i wneud o gyfres o gefnau a gafodd eu creu gan ddrifft y glannau’n symud o ddau gyfeiriad gwahanol. Mae Dungeness yng Nghaint yn enghraifft adnabyddus.

Gweithgaredd adolygu


Edrychwch ar enghreifftiau o forlinau sydd wedi’u dangos ar fapiau Arolwg Ordnans er mwyn i chi ddod yn gyfarwydd ag adnabod y ffordd y mae pob tirffurf yn cael ei ddarlunio. Os yw’r tirffurf yn cael ei enwi, bydd chwilio ar y rhyngrwyd am ddelweddau yn eich galluogi chi i weld sut mae’n edrych.

Cyngor


Gall rhanfap Arolwg Ordnans gael ei ddefnyddio i leoli tirffurfiau arfordirol. Gwnewch yn siŵr eich bod chi’n gallu dyfynnu cyfeirnodau grid chwe ffigur yn gywir.

Prosesau aeolaidd, afonol a biotig a thirffurfiau cysylltiedig mewn amgylcheddau arfordirol




Prosesau aeolaidd


Pan fydd gwynt yn cyrraedd cyflymder critigol mae’n trawsgludo gronynnau gwaddod a gall hyn arwain at ddatblygiad twyni tywod. Mae’n rhaid cael yr amodau canlynol:




	
•  cyflenwad da o dywod


	
•  traeth gyda graddiant isel


	
•  amrediad llanw sy’n caniatáu i ardal eang o dywod sychu ar lanw isel


	
•  gwyntoedd atraeth cryf


	
•  ardal fewndirol lle gall tywod sy’n cael ei chwythu gan y gwynt ymgasglu.





Ffurfiant twyni tywod


Mae tonnau adeiladol yn dyddodi gwaddod ar y traeth.

Mae gwyntoedd sy’n chwythu tua’r traeth yn symud tywod i’r tir drwy:




	
•  ymgripiad — mae tywod yn rholio ar hyd yr arwyneb


	
•  neidiant — mae’r gronynnau tywod lleiaf yn bownsio ar draws yr arwyneb

Lle bydd rhwystr neu lystyfiant yn arafu cyflymder y gwynt, bydd y tywod yn cael ei ddyddodi ac yn cronni’n gyflym.

Mae planhigion fel marchwellt arfor a morseg yn ymsefydlu, sy’n achosi i fwy o dywod gronni ac sy’n ffurfio egin-dwyn.

Mae dyddodiad parhaus yn achosi i’r egin-dwyni ffurfio cefnen.

Mae egin-dwyni newydd yn ffurfio o flaen y gefnen, gan ailadrodd y broses.

Yn raddol, mae’r hen dwyni yn cael eu gorchuddio â llystyfiant ac yn sefydlogi (Ffigur 1.11).

Mae’r twyni tywod yn Studland, Dorset yn cynnwys yr holl arweddion yn Nhabl 1.11. Gwnaethon nhw ddechrau ffurfio 500 mlynedd yn ôl ac maen nhw’n tyfu 1 metr bob blwyddyn.


Tabl 1.11 Arweddion twyni tywod






	Nodweddion twyni tywod

	Disgrifiad






	Cefnenau

	Llinellau o dwyni yn baralel i’r arfordir






	Llaciau

	Pantiau rhwng cefnenau’r twyni






	Twyni llwyd

	Twyni hŷn lle mae defnydd organig sy’n dadelfennu yn creu haen hwmws ar yr arwyneb, gan wneud i’r twyni ymddangos yn llwyd






	Twyni melyn

	Twyni iau heb haen hwmws






	Egin-dwyni

	Y twyni ieuengaf yng nghamau cynnar eu ffurfiant






	Blaen-dwyni

	Y cefnenau twyni sydd agosaf at y môr






	Twyni sefydlog

	Twyni hŷn wedi’u sefydlogi â llystyfiant, sy’n annhebygol o newid






	Chwythbant

	Ardal o’r twyni sydd wedi’i herydu gan y gwynt, yn aml oherwydd bod y gorchudd amddiffynnol o lystyfiant wedi’i dynnu oddi yno gan anifail neu weithgareddau dynol

Gweithgaredd adolygu


Mae chwythbant sy’n digwydd o ganlyniad i golli llystyfiant ar dwyni tywod, yn cynyddu cyflymder y gwynt gan olygu bod mwy o dywod yn cael ei drawsgludo, ac mae hyn yn ei gwneud hi’n fwy anodd i’r llystyfiant ailsefydlu.


Sut mae hyn yn enghraifft o adborth cadarnhaol? Beth gallai gael ei wneud i leihau effaith chwythbant?

Prosesau afonol


Mae prosesau afonol erydiad a thrawsgludiad yn darparu cyflenwad mawr o waddod i’r parth arfordirol. Mae morydau yn amgylcheddau arfordirol egni isel, a’r brif broses yw dyddodiad.




Fflatiau llanw


Mae fflatiau llaid yn ardaloedd gwastad, mwdlyd ar ymylon morydau.




	
•  Mae ymylon morydau yn gysgodol felly maen nhw’n forlinau egni isel.


	
•  Dyddodiad gwaddod mân yw’r brif broses sy’n arwain at greu fflat llaid llanwol.


	
•  Ar lanw isel dydy’r dŵr ddim yn gorchuddio’r fflat llaid. Mae dŵr croyw o lednentydd yn llifo ar draws y fflat llaid i’r môr mewn sianeli bach a chornentydd.


	
•  Mae Bae Morecambe ar arfordir Sir Gaerhirfryn yn enghraifft o fflatiau llanw.











Morfeydd heli





	
•  Mae morfeydd heli yn ardaloedd o fflatiau llaid rhynglanwol â llethrau graddol sy’n cynnwys llystyfiant.


	
•  Mae morfeydd heli i’w cael mewn lleoliadau cysgodol, egni isel fel morydau, lagŵnau a’r tu ôl i dafodau.


	
•  Mae diffyg erydiad morol yn caniatáu i gymunedau o blanhigion arloesol sy’n gallu goddef halen, gytrefu ar y fflatiau llaid.


	
•  Mae sianeli a chornentydd yn croesi morfeydd heli.


	
•  Maen nhw’n gynefinoedd pwysig i fywyd gwyllt, ac mae rhai ohonyn nhw’n cael eu gwarchod a’u rheoli ar gyfer bywyd gwyllt.


	
•  Yn y gorffennol, cafodd llawer o ardaloedd eu draenio a’u defnyddio ar gyfer amaethyddiaeth, er enghraifft moryd Blyth yn Suffolk.


	
•  Mae sawl enghraifft o forfeydd heli i’w cael ar hyd yr arfordir 120 cilometr o hyd rhwng morydau Blackwater a Crouch yn Essex. Mae’n cael ei alw’n ‘Arfordir y Morfeydd Heli’.













Prosesau biotig




Riffiau cwrel


Mae riffiau cwrel yn adeileddau calsiwm carbonad sy’n cael eu secretu gan anifeiliaid bychain o’r enw polypiaid. Maen nhw’n adeiladu’n araf dros amser ac yn gallu bod gannoedd o fetrau o drwch.


Yr amodau gorau ar gyfer twf cwrel yw:




	
•  dŵr clir sy’n caniatáu i oleuni dreiddio


	
•  dŵr môr gyda thymheredd rhwng 23ºC a 29ºC


	
•  dŵr bas — llai na 100 metr o ddyfnder


	
•  gweithgaredd tonnau, sy’n awyru’r dŵr.





Mae 91% o’r holl riffiau cwrel yn yr Indo-Basiffig. Y Barrif Mawr oddi ar arfordir Queensland, Awstralia yw’r mwyaf, gyda dros 2,900 o riffiau unigol.


Gall newidiadau mewn amodau ladd cwrel, a’i wneud yn fwy agored i erydiad. Gall cwrel sydd wedi torri gael ei drawsgludo a’i ddyddodi i greu tomenni gwastraff sy’n addas ar gyfer cytref cwrel newydd.

Cyngor


Mae’r astudiaeth o riffiau cwrel yn enghraifft o gysylltiadau synoptig rhwng cydrannau gwahanol o’r fanyleb. Yn ogystal â’r astudiaeth o’u ffurfiant yn Tirweddau arfordirol, mae’n bosibl astudio ymdrechion i’w hamddiffyn a’u rheoli yn Llywodraethiant byd-eang (t. 116).

Mangrofau




	
•  Mae mangrofau yn ffurfio ecosystem o goed bach sy’n tyfu ar hyd morlinau trofannol lle mae gwaddodion mân wedi’u dyddodi.


	
•  Mae’r llystyfiant wedi addasu er mwyn goddef halen a gall oroesi mewn mwd llawn dŵr ag eithafoedd tymheredd.


	
•  Mae’r addasiadau yn cynnwys gwreiddiau hirgoes, gwreiddiau sy’n tyfu i fyny o’r mwd i helpu gyda’r mewnlifiad o ocsigen a’r gallu i amsugno aer drwy’r rhisgl.


	
•  Mae mangrofau yn annog dyddodiad pellach ac yn amddiffyn morlinau rhag erydiad drwy leihau egni tonnau. Gall hyn fod yn ffordd o leihau effeithiau tswnamïau (t. 160).


	
•  Coedwig fangrof y Sundarbans Mawr yn India a Bangladesh yw’r fwyaf yn y byd, yn mesur 1,400 km2.









[image: ]


Profi eich hun




	
10  Beth gallai ddigwydd i arweddion dyddodiad ar hyd morlin os bydd gweithgareddau dynol yn lleihau’r cyflenwad o waddodion gan ddrifft y glannau?


	
11  Beth yw rôl llystyfiant yn ffurfiant amgylchedd twyni tywod?





Atebion ar dudalen 169

Amrywiadau mewn prosesau arfordirol, tirffurfiau a thirweddau dros raddfeydd amser gwahanol


Mae prosesau arfordirol yn amrywio dros raddfeydd amser, o eiliadau i filenia, gan arwain at newidiadau i dirffurfiau a thirweddau (Tabl 1.12).


Tabl 1.12 Graddfa amser newidiadau arfordirol






	Amserlen

	Enghraifft o newid

	Eiliadau

	Gweithgaredd storm egni uchel

Màs-symudiad cyflym








	Tymhorol

	Newidiadau ym mhroffil traeth






	Milenia

	Newid yn lefel y môr









Newidiadau mewn eiliadau




Digwyddiadau storm egni uchel


Mae digwyddiad storm neu tsumani (t. 152) yn achosi i egni tonnau gynyddu, gan arwain at fwy o erydiad a thrawsgludo, sy’n gallu achosi’r canlynol:




	
•  clirio llawer iawn o waddodion o’r traeth, newid y proffil neu ei glirio yn gyfan gwbl


	
•  dinistrio neu fylchu twyni tywod


	
•  llifogydd arfordirol.










Màs-symudiad cyflym


Mae cwymp creigiau cyflym, tirlithriadau a chylchlithriadau yn achosi newidiadau i broffilau wynebau clogwyni a chlogwyni sy’n encilio, gan arwain at golli tir ac o bosibl adeiladau.










Newidiadau tymhorol




Newidiadau i broffil y traeth


Mae newidiadau tymhorol yn y tywydd yn dylanwadu ar y math o donnau, gan newid proffil y traeth (Tabl 1.13).


Tabl 1.13 Newidiadau tymhorol sy’n dylanwadu ar broffil traeth






	Haf

	Gaeaf






	

	
•  Llai o stormydd


	
•  Gwyntoedd cyflymder uchel yn llai aml


	
•  Tonnau egni is


	
•  Tonnau adeiladol yn bennaf


	
•  Mae gwaddod yn symud i gyfeiriad y tir, yn ymgasglu ar y traeth, gan gynyddu graddiant y traeth uchaf i ffurfio ysgafell





	

	
•  Mwy o stormydd


	
•  Gwyntoedd uchel yn fwy aml


	
•  Tonnau egni uwch


	
•  Tonnau distrywiol yn fwy aml


	
•  Mae gwaddod yn symud i ffwrdd o’r tir, yn gostwng proffil y traeth, gan greu traeth uchaf mwy serth a thraeth isaf ar oleddf graddol




















Newidiadau dros filenia



Dros amser daearegol mae lefelau’r môr wedi newid sawl metr. Mae dau fath o newid (Tabl 1.14).


Tabl 1.14 Mathau o newid yn lefel y môr






	Newid ewstatig

	Newid isostatig






	



	
•  Newid byd-eang yng nghyfaint y dŵr yn y cefnforoedd


	
•  Yn ystod cyfnod rhewlifol mae mwy o ddŵr yn rhewi, sy’n golygu bod llai o hylif yn y cefnforoedd, felly mae lefel y môr yn gostwng (t. 78)


	
•  Wrth i’r hinsawdd gynhesu’n fyd-eang mae mwy o’r llenni iâ cyfandirol yn toddi, gan ychwanegu dŵr at y cefnforoedd a chodi lefel y môr


	
•  Wrth i gefnforoedd gynhesu mae cyfaint y dŵr yn ehangu, gan godi lefel y môr






	



	
•  Newid lleol yn lefel y môr sy’n cael ei achosi wrth i eangdiroedd symud i fyny neu i lawr


	
•  Yn ystod cyfnodau rhewlifol mae pwysau’r iâ yn achosi i’r tir suddo i’r gramen, gan wneud i lefelau’r môr ymddangos yn gymharol uwch


	
•  Mae iâ sy’n toddi yn cael gwared ar y pwysau ac mae’r tir yn codi’n araf (cymhwysiad isostatig), gan achosi gostyngiad cymharol yn lefel y môr

Cyngor


Ar gyfer manyleb CBAC mae angen i chi ddysgu un ai am newidiadau ewstatig neu isostatig yn lefel y môr. Fodd bynnag, mae gwybod am y ddau yn ddefnyddiol i ddeall ffurfiant rhai tirffurfiau arfordirol.


[image: ]













Effaith lefelau newidiol y môr ar dirffurfiau




Lefelau’r môr yn codi




	
•  Mae lefelau’r môr yn codi gan achosi llifogydd mewn ardaloedd is ar hyd yr arfordir.


	
•  Mae deltâu, tafodau a thraethau’n diflannu o dan y dŵr neu oherwydd cyfraddau uwch o erydiad.


	
•  Mae gorlifdiroedd a dyffrynnoedd afonydd yn llenwi â dŵr gan ffurfio moryd afon eang sy’n cael ei alw’n ria, er enghraifft moryd Kingsbridge yn Nyfnaint.


	
•  Os yw’r dyffryn sy’n cael ei foddi yn ddyffryn rhewlifedig siâp-U, bydd ffiord yn cael ei ffurfio.


	
•  Mae siâp y dyffryn yn golygu bod ffiordau yn ddwfn iawn, gyda gwaelod gwastad ac ochrau serth, er enghraifft Sognefjord yn Norwy, sydd 204 km o hyd ac 1,308 m o ddyfnder.


	
•  Yn aml mae gan ffiordau fynediad mwy bas o’r enw trothwy, a gafodd ei ffurfio oherwydd fod grym y rhewlif yn llai erydol lle’r oedd yr iâ yn cyfarfod y môr, neu pan gwnaeth y rhewlif ddyddodi marian terfynol. Os na fydd lefel y môr yn codi i orchuddio’r trothwy gall ynys greigiog, fach o’r enw sgeri, gael ei chreu. Mae llawer o’r ynysoedd oddi ar arfordir Norwy yn sgerïau, sy’n gysylltiedig â’r 1,190 o ffiordau ar hyd yr arfordir.










Lefelau’r môr yn gostwng




	
•  Dydy’r tonnau ddim yn effeithio ar draethau mwyach ac maen nhw’n cael eu gadael uwchben lefel newydd y môr, gan ffurfio cyfordraethau.


	
•  Mae llinell flaenorol y clogwyni a thirffurfiau yn cael eu gadael ar ôl fel clogwyni creiriol. Dydy nhw ddim yn cael eu tandorri mwyach a thros amser maen nhw’n troi’n glogwyni diraddedig, oherwydd prosesau isawyrol, ac yn cael eu gorchuddio â llystyfiant.


	
•  Mae’r llyfndir tonnau yn ymddangos uwchlaw lefel newydd y môr i ffurfio teras morol, a all gael ei ddefnyddio ar gyfer amaethyddiaeth.


	
•  Mae’r arweddion hyn i’w cael ar hyd arfordir gorllewin yr Alban, lle mae’r gyfradd cymhwysiad isostatig tua 2 mm y flwyddyn.

Cyngor


Ar gyfer manyleb CBAC mae angen i chi ddysgu am effaith newid yn lefel y môr ar un tirffurf yn unig.

Mae prosesau arfordirol yn gyd-destun hollbwysig i weithgareddau dynol




Effeithiau cadarnhaol prosesau arfordirol ar weithgareddau dynol


Mae parthau arfordirol yn bwysig ar gyfer gweithgareddau dynol, fel:




	
•  Adloniant a thwristiaeth — mae tirweddau arfordirol yn rhoi cyfle i gynnal pob math o weithgareddau hamdden, ac mae tirweddau ac arweddion arfordirol yn denu pobl i’r parth arfordirol.


	
•  Preswyl — mae pobl eisiau byw wrth ymyl tirweddau arfordirol atyniadol.


	
•  Mae cyfleoedd swyddi ym maes twristiaeth a diwydiant yn denu pobl i’r ardal. Mae’r UE yn amcangyfrif bod twristiaeth arfordirol yn creu cyfleoedd swyddi ar gyfer 3.2 miliwn o bobl, gan gynhyrchu €183 biliwn.


	
•  Amaethyddiaeth — gall fflatiau llaid llanwol gael eu draenio a’u defnyddio ar gyfer ffermio, er enghraifft mewn rhannau o forydau’r afonydd yn Suffolk, fel Afon Blyth, adeiladwyd amddiffynfeydd i atal llifogydd a chafodd y tir ei ddraenio.


	
•  Diwydiant — mae riau yn darparu porthladdoedd dŵr dwfn sydd eu hangen ar gyfer mewnforio defnyddiau, er enghraifft mae Aberdaugleddau yn Sir Benfro dros 17 m o ddyfnder, hyd yn oed ar lanw isel.


	
•  Cludiant — mae riau yn galluogi llongau dŵr dwfn i deithio at y tir, er enghraifft mae porthladd Southampton 16 km i gyfeiriad y tir ym mhen uchaf Dŵr Southampton. Mae terasau morol gwastad uwchben lefel y môr yn ddelfrydol ar gyfer cysylltiadau ffyrdd a rheilffyrdd, er enghraifft rheilffyrdd a ffyrdd yr A8 a’r M8 ar hyd moryd Afon Clyde i’r gorllewin o Glasgow.







Twf twristiaeth


Mae twristiaid yn cael eu denu i’r parth arfordirol am sawl rheswm:




	
•  Arweddion naturiol:



	
•  golygfeydd atyniadol a dramatig, e.e. Parc Cenedlaethol Arfordir Penfro


	
•  traethau tywodlyd, fel y rhai sydd ar hyd y Costas yn Sbaen


	
•  moroedd diogel, cynnes heb geryntau cryf, e.e. o amgylch Ynysoedd y Maldives


	
•  tonnau mawr sy’n addas ar gyfer syrffio, fel y rhai sydd ger Arfordir Aur Awstralia


	
•  ecosystemau a’u bywyd gwyllt, e.e. Ynysoedd Galapagos neu’r Barrif Mawr ger Awstralia, sy’n lle poblogaidd i snorclo


	
•  ffosiliau sy’n dod i’r amlwg wrth i glogwyni encilio, e.e. yr Arfordir Jwrasig yn Dorset







	
•  Porthladdoedd dŵr dwfn sy’n addas ar gyfer llongau mordeithio mawr. Gall pedair llong mordeithio fawr ddefnyddio porthladd llongau mordeithio Vancouver ar yr un pryd ac mae’n gwasanaethu tua 900,000 o deithwyr y flwyddyn, gan gyfrannu $2 filiwn i’r economi leol.


	
•  Ailfrandio a marchnata gan gyrchfannau arfordirol. Mae Brighton, Southend-on-Sea a Hartlepool i gyd wedi cael eu hailfrandio i ddenu twristiaid. Mae Blackpool wedi ailfrandio er mwyn ceisio cael gwared ar ei delwedd israddol o chael ymdeimlad mwy soffistigedig a deniadol, sy’n cyd-fynd ag ailddatblygu’r dref.


	
•  Ymweld â lleoedd sydd i’w gweld mewn rhaglenni teledu neu ffilmiau. Er enghraifft, cafodd y gyfres deledu Broadchurch, a ddangoswyd am y tro cyntaf yn 2013, ei ffilmio o amgylch West Bay yn Dorset ac roedd hyd at 10 miliwn o bobl yn gwylio pob pennod. Yn 2014, dywedodd 77% o fusnesau lleol fod cynnydd yn nifer eu cwsmeriaid ac roedd dros hanner ohonyn nhw’n credu mai’r rhaglen oedd yn gyfrifol am hynny. Dywedodd 70% o fusnesau fod eu trosiant wedi cynyddu.





Mewn sawl ardal arfordirol, twristiaeth yw’r gweithgaredd economaidd pwysicaf. Yn 2016, roedd twristiaeth glan-môr Lloegr werth £8 biliwn.


Gall twristiaeth yn y parth arfordirol gael sawl effaith:




	
•  Datblygu gwasanaethau ac isadeiledd i gwrdd ag anghenion twristiaid. Yn yr 1960au, o ganlyniad i gynllun i annog twristiaeth i Benidorm, tyfodd yn gyflym o bentref pysgota bach i fod yn dref o 69,000 o bobl, sydd heddiw’n darparu ar gyfer dros 4 miliwn o dwristiaid bob blwyddyn.


	
•  Effeithiau negyddol ar yr amgylchedd, fel:



	
•  erydiad ar lwybrau troed. Bob blwyddyn mae dros 200,000 o bobl yn cerdded ar lwybr yr arfordir rhwng Lulworth Cove a Durdle Door yn Dorset. Dros amser mae’r llwybr wedi lledaenu 2 m ac wedi erydu tuag i lawr o 30 cm, gan achosi i’r holl fryn gerllaw ddechrau llithro


	
•  difrod i ecosystemau. Yn Cancún yn México, cliriwyd 57 hectar o goedwigoedd mangrof yn 2016 i adeiladu canolfan i dwristiaid


	
•  galw anghynaliadwy am ddŵr. Mae dros 60 o gyrsiau golff ar y Costa del Sol yn Sbaen, ac mae twristiaid golff yn gwario mwy nag unrhyw grŵp arall. Gall cwrs golff ddefnyddio 700,000 m3 o ddŵr bob blwyddyn, sy’n ddigon ar gyfer tref o 25,000 o bobl. Ynghyd â’r galw gan westai newydd sy’n darparu ar gyfer y twristiaid, mae’r ardal hon, sy’n tueddu i ddioddef sychder, yn annhebygol o allu bodloni’r galw yn y dyfodol







	
•  Gorlwytho’r isadeiledd, fel tagfeydd traffig.


	
•  Cynnydd mewn ail gartrefi mewn lleoliadau gwyliau atyniadol. Yng Nghernyw, mae trefi St Ives, Fowey a Mevagissey i gyd wedi pleidleisio i wahardd perchenogion ail gartrefi rhag prynu datblygiadau newydd.


	
•  Mae cyfleusterau yn darparu ar gyfer twristiaid yn unig ac maen nhw ar gau y tu allan i’r tymor.


	
•  Newidiadau cymdeithasol-ddiwylliannol, fel:



	
•  masnacheiddio diwylliant lleol. Gall arferion a thraddodiadau lleol gael eu newid i gydymffurfio â disgwyliadau twristiaid — yr enw ar hyn yw diwylliant adluniedig


	
•  gall y bobl leol deimlo’n ddig ynghylch y dylifiad o dwristiaid a’u syniadau diwylliannol. Yn Benidorm, roedd llawer o bobl leol yn teimlo’n ddig ynghylch yr hen ddelwedd o’u hymwelwyr fel ‘twpsod meddw’ ac roedd yn rhaid i’r dref weithio’n galed i ddenu twristiaid gwahanol — enghraifft o ailfrandio (t. 72)







	
•  Natur agored i niwed y ddibyniaeth ar un weithgaredd economaidd, er enghraifft mae ymosodiad terfysgol yn golygu bod twristiaeth yn dirywio dros nos. Arweiniodd yr ymosodiad terfysgol yn Tunisia yn 2015 at ostyngiad o 25% yn nifer yr ymwelwyr, diweithdra eang a gostyngiad o $1.1 biliwn yn refeniw y flwyddyn ganlynol.


	
•  Dydy twristiaid ar longau mordeithio ddim yn gwario llawer yn yr ardal arfordirol oherwydd does dim angen y gwasanaethau arnyn nhw. Gall llongau mordeithio mawr achosi llygredd yn y môr (t. 129).


	
•  Mae llawer o swyddi’n cael eu creu, ond mae nifer ohonyn nhw’n talu cyflogau isel ac yn swyddi tymhorol. Gall swyddi rheoli sy’n talu cyflogau uwch gael eu rhoi i dramorwyr, fel rheolwyr gwestai mewn cadwyn o westai byd-eang.


	
•  Mae pobl leol yn gwneud bywoliaeth drwy ddarparu gwasanaethau i dwristiaid.


	
•  Mae’r arian sy’n cael ei ennill gan bobl leol yn cael ei wario’n lleol, gan greu effaith luosydd.

Gweithgaredd adolygu


Dosbarthwch effeithiau twristiaeth i gategorïau amgylcheddol, economaidd a chymdeithasol.

Effeithiau negyddol prosesau arfordirol ar weithgareddau dynol



Mae prosesau arfordirol, yn enwedig erydiad, yn cael sawl effaith negyddol ar weithgareddau dynol:




	
•  Mae digwyddiadau màs-symudiad cyflym, fel clogwyni’n dymchwel, yn peryglu bywyd, ond ychydig iawn o bobl sy’n cael eu lladd yn y DU.


	
•  Mae erydiad arfordirol, sy’n arwain at enciliad clogwyni, yn difrodi neu’n dinistrio adeiladau ac isadeiledd, mae tir amaethyddol gwerthfawr yn cael ei golli gan olygu bod ffermwyr yn colli incwm. Mae’r Arolwg Daearegol Prydeinig yn amcangyfrif bod 113,000 o eiddo preswyl a 9,000 o eiddo masnachol, ynghyd â 5,000 hectar o dir ffermio, gwerth £7.7 biliwn, mewn perygl. Wrth i lefelau’r môr godi oherwydd newid hinsawdd bydd nifer o ardaloedd yn fwy agored i niwed (t. 95).


	
•  Mae colli gwaddod traeth yn arwain at ddirywiad yn y diwydiant twristiaeth a cholli incwm.


	
•  Mae erydiad ecosystemau bregus, fel riffiau cwrel, yn arwain at golli twristiaeth.


	
•  Mae lefel y môr yn codi yn golygu bod ardaloedd arfordirol isel mewn perygl o ddioddef llifogydd. Mae dinasoedd arfordirol yn Brasil ac Ynysoedd y Cefnfor Tawel mewn perygl. Yn fyd-eang, gallai’r difrod gostio $1 triliwn erbyn 2050.


	
•  Mae cynnydd mewn menbwn gwaddod yn arwain at ragor o ddyddodiad ymhellach i lawr yr arfordir, gan effeithio ar harbwrs a phorthladdoedd.










Strategaethau rheoli yn ymwneud ag effeithiau prosesau arfordirol ar weithgareddau dynol


Mae pum strategaeth fyddai’n gallu cael eu mabwysiadu (Tabl 1.15).


Tabl 1.15 Strategaethau rheoli arfordirol






	Strategaeth reoli

	Disgrifiad






	Gwneud dim

	Yn caniatáu i brosesau naturiol fel erydiad arfordirol barhau






	Encilio neu adlinio rheoledig

	Yn caniatáu i’r traethlin symud i gyfeiriad y tir drwy erydiad neu drwy orlifo at linell amddiffyniad newydd






	Cadw’r llinell

	Mae’r traethlin bresennol yn cael ei hamddiffyn gan wahanol ddatrysiadau peirianneg galed a meddal






	Symud y llinell ymlaen

	Mae’r traethlin yn cael ei symud i gyfeiriad y môr gan ddefnyddio adeileddau peirianneg galed neu drwy annog twyni tywod i dyfu






	Ymyrraeth gyfyngedig

	Yn ymdrin â’r broblem i ryw raddau, er enghraifft drwy annog twf morfa heli neu dwyni tywod sy’n lleihau effaith egni’r tonnau; gall hefyd gynnwys codi adeiladau i lefel uwch er mwyn ymdopi â llifogydd oherwydd bod lefelau’r môr yn codi











[image: ]


Cyngor


Gwnewch yn siŵr bod gennych chi wybodaeth fanwl, gyfoes am un strategaeth reoli mewn lleoliad penodol. Mae angen i chi ddeall hefyd y strategaethau posibl eraill.

Gall y dewis o strategaeth reoli ddibynnu ar y meini prawf canlynol:




	
•  Dichonoldeb — yn ystyried yr agweddau technegol, er enghraifft a yw datrysiad perianyddol yn bosibl o ystyried y prosesau morol a ffactorau fel daeareg?


	
•  Dadansoddiad cost a budd — yn rhannu gwerth y buddion (e.e. amddiffyn eiddo a chyflogaeth) â chostau (e.e. costau cyfalaf adeiladu a chostau cynnal a chadw). Dylai’r buddion wrthbwyso’r costau er mwyn mabwysiadu strategaeth.


	
•  Dadansoddiad o’r effaith ar yr amgylchedd — yn ystyried yr effeithiau ar yr amgylchedd, fel newidiadau i lifoedd gwaddod, ar yr ardal ei hun ac ymhellach i lawr yr arfordir.


	
•  Asesiad risg — yn ystyried ffactorau fel y cyfnodau rhwng dychweliad stormydd, yr hyn mae’r strategaeth wedi’i chynllunio i’w atal a pha mor hir ddylai bara. Mae’n cydbwyso’r rhain yn erbyn gwerth yr hyn sydd mewn perygl, fel pobl ac eiddo.

